
SARRERA

Planeta mailako trantsizio une batean gaude, bai ala bai. 
Ebidentzia zientifiko askok ideia hori egiaztatzen dute: 

muga biofisiko garrantzitsuak gainditzen ari gara (edo las-
ter egingo dugu), hala nola klima aldaketa, bioaniztasuna-

ren gainbehera eta energia fosilaren eta material kritikoen 
agortzea1; eta, gainera, gainditze hori desparekotasun gordinen 

eta gero eta handiagoen testuinguru batean ematen da2. Beraz, gi-
zateria bezala honako galdera honi erantzun behar diogu: nola, nork eta zer 

egin behar dugu ekaitz perfektu horri aurre egiteko?

Kapitalismoaren trenak bere erantzuna du: bertsio berde eta digital bat, 
funtsean “trantsiziorik ez” dena eta ekaitz perfektu hura larriagotzen duena. Kapitalaren 
metaketa, nazioarteko merkatuen nagusitasuna, enpresa transnazionalen protagonis-
moa eta megaproiektuen hegemonia ez da negoziagarria elite politiko eta ekonomi-
koentzat, ezta aurkitzen garen egoera honetan ere. Ondorioz, herritarren gehiengoak 
gero eta prekarietate handiagoa jasaten du –klaseak, generoak eta etnia/arrazak ere 
hura zeharkatzen dute–, eta aurrera egiten duen gerra-erregimena ikusten ari gara –
Ukraina eta Palestina horren erreferentzia nagusiak dira–. Beraz, azken finean, mundua 
gero eta bizigaitzagoa da. 

Egoera latz batera goaz, ezer aldatzen ez bada. Kapitalismoa bizitzaren eta klase herrita-
rren aurkako gerran dago, eta haren gaur egungo dinamikak ekoziodioko eta genozidio-
ko etorkizun batera garamatza.

Hego Euskal Herria ez dago mundu-mailako erradiografia horretatik kanpo. Izan ere, 
errenta-maila gorabehera, metabolismo ekonomiko-energetiko ahula dugu. Alde bate-
tik, ekaitz perfektuko esparru horretan, metabolismo haren oinarrian dauden sektoreek 
ez dute oso etorkizun itxaropentsua, hala nola automozioak, nekazaritza-industriak, ae-
ronautikak, eta abarrek. Batez ere, esparru hura oso nazioartekotuta eta garraioaren 
menpe dagoelako. Bestetik, gure lurraldeak energia eta material asko kontsumitzen 
ditu, eta, ondorioz, isurketa kutsatzaileak eragiten ditu eta Espainiako Estatuko batez 
bestekoa baino karbono-aztarna handiagoa du.

Hala ere, euskal eliteek megaproiektuak, turistifikazioa, hirugarren sektorea eta, azken 
finean, eutsiezina eta bideraezina den eta mota guztietako desparekotasunak sortzen 
dituen eredu bat hedatzen jarraitzen dute. Erakunde publikoek, zentzu horretan, “tran-
tsiziorik ezaren” aldeko apustua egiten jarraitzen dute, eta diru publiko asko inbertitzen 
dute proiekzio txikiko eta eragin ekosozial handiko burbuila edo ekimen korporatiboak 

garatzen. Beste aldetik, ordea, gizarte- eta zaintza-zerbitzuak desegiten dituzte. Ildo be-
retik, gutxieneko demokratikoak murrizten dituzte, enpresa handien mesedetan. Hori 
udal-subiranotasuna iraultzeko araudietan ikusten da, hala nola “Tapia Legean” edo Na-
farroako UGPSan, edota megaproiektuak ezartzeko ematen diren erraztasunetan ere.

Nolanahi ere, garaiz gabiltza tren hori gelditzeko. Balazta zapaldu dezakegu eta bizitza 
antolatzeko beste modu batzuetara jo; alegia, bidezkoagoak, berdintasunezkoak eta 
muga biofisikoen barruan kokatzen diren beste modu batzuetara. Baina presaz eta au-
sardiaz jokatu behar dugu: edo gizarte mugimenduok agenda ekosozial bidezkoa eta 
emantzipatzailea proposatzen dugu, edo sortzen ari den eremu konfrontatiboa eskuin 
muturrak beteko du behin betiko. 

Ausardiari buruz ari gara, ikuspegi hirukoitz batetik. Lehenik, hazkunde amaigabearen 
mitoari aurre egiten dion agenda bat planteatzeko; aho betez eta ikuspegi intersekzio-
nal batekin, eta desazkunde asimetriko baten premia nabarmenduz. Agenda horrek 
potentzien, eliteen eta multinazionalen erantzukizun historikoak aintzat hartu beharko 
ditu, eta gizartearen gehiengoen erabakiei eta premia materialei erantzun beharko die3.

Bigarrenik, gatazka logika politiko gisa onartzeko adorea. Eliteekiko liskarra saihetsezi-
na da4, beraz, horretarako prestatzea hil edo bizikoa da. Trantsizioari buruzko eztabaida 
elite horien kontakizun eta interesetatik aldendu behar dugu, eta gaur egun bizi dugun 
momentuari buruzko imajinario eta proposamenak argi eta garbi kokatu behar ditugu 
klase herritarren artean; hain zuzen ere, erabateko birbanaketa lortzeko eta arlo komuna 
indartzeko bidean aurrera egiteko ilusioa pizten dutenak.

Azkenik, herri antolakuntza sustatzeko kemena, “Su txikien itsasoa” bezalako dinamika 
bat, zaintzaren eta bizitza babestearen aldeko sare bat eraikitzen laguntzen duena, mo-
bilizazio orokorrak, bateratuak eta askotarikoak sustatzen dituena5, eta trantsizio eko-
sozialeko agenda alternatiboak gogoz defendatzen dituena.

Premisa horietan oinarrituta, hemen aurkezten dugun 2030 Txoke Planak ekarpen txikia 
egiten dio prozesu estrategiko horri. Trantsizio ekosoziala ez da soilik jomuga, oraina 
ere bada, hemen eta orain egiten baita. Beraz, horri buruzko eztabaidak ezin du ekite-
ko premia lausotu. Ondorioz, hurrengo sei urtetarako plana aurkezten dugu, etorkizun 
kapitalista latzetik urruntzeko 36 proposamenetan oinarrituta. Proposamenek, bada, 
bizitza antolatzeko modu berri horiek aurreikusten dituzte, eta, azken batean, mundua-
ren amaiera ekiditeko eta hilaren amaierara heltzeko borrokak bateratzeko bidean aurre 
egin nahi dute.

2030 TXOKE PLANA

Txoke Plana ez da helmuga, abiapuntua baizik. Haustura gune bat, aldaketa bat di-
namika metabolikoan, lehenengo balaztada tren kapitalistan. Hala, 36 proposamen 
zehatz eta bideragarri jasotzen ditu Planak, herritarron presioaz eta borondate poli-
tikoaz lehenbailehen aplikatu behar direnak.

Honako dokumentu hau zazpi ataletan egituratuta dago: lehenengoan, planifikazio 
demokratikoaren premiaz hitz egiten da; hura trantsizio ekosozialeko prozesuaren 
oinarri baita, autoritarismoaren eta kaos korporatiboaren aurrean. 

Bigarrenean eta hirugarrenean, zaintza interdependenteak eta ekodependenteak 
duen lehentasuna nabarmentzen da bizitza duinak garatzeari dagokionez.

Plangintzako eta zaintzako prisma horretan oinarrituta, hurrengo hiru atalek tran-
tsiziorako garrantzitsuak diren arlo hauetako agendak garatzen dituzte: energia, ga-
rraioa eta nekazaritza eta abeltzaintza sektorea. 

Azkenik, zazpigarren atala nazioarteari buruzkoa da, eta herrialde periferikoekin eta 
erdi-periferikoekin bidezkoak diren proposamenak aurkezten ditu, ikuspegi dekolo-
nial batetik.

2030 Txoke Planaren ardatzak

Trantsizio ekosozialaren plangintza demokratikoa eta bidezkoa

Bizitza duinak garatzeko bermeak

Giza-bizitza zein bioaniztasuna zaintzearen zentraltasuna

Autosufizientzia konektatuan oinarritzen den energia-eredu publiko-komunitarioa 

Garraio publiko, kolektibo eta jasangarriko aukera

Nekazaritza eta abeltzaintza sektore baserritarra, agroekologikoa  
eta elikadura burujabetzan oinarritua

Justizia globaleko esparru bat trantsizio ekosoziala garatzeko

Iturria: Egileak

1. Plangintza demokratikoa

Merkatu kapitalista lehia itsuan eta epe laburreko irabazietan oinarritzen da, eta, 
hortaz, ez da behar den aldaketa sakona gauzatzeko eta lideratzeko gai.

Beraz, ezinbestekoa da sozialki bidezkoa den plangintza bat bultzatzea, besteak 
beste, erregai fosilen erabilera apurka ezabatzeko, oinarrizko premiak beteko dituen 
energia-ekoizpen berriztagarria garatzeko eta Hego Euskal Herriko metabolismo 
ekonomikoa eraldatzeko, bizitza mantentzen duten arloen mesederako.

Plangintza horrek, bai ala bai, herritarren agindupean egon beharko du, eta, hala, 
demokrazia zabalduko du, arlo komuna eta gaitasun kolektiboak handituko ditu eta 
herritarren burujabetza bermatuko du. Horretarako, bada, autonomien Estatuak eta 
EBko arkitekturak klase herritarrei inposatzen dizkieten mugak gainditzeko helbu-
rua izan beharko du plangintzak, instituzio horiek metaketa korporatiboaren zerbi-
tzura baitaude.

Premisa horietan oinarrituta, honako hauek dira 2030 Txoke Planaren proposamenak:

• 1. proposamena: Eraldaketa metabolikoko planak egitea (2024-2030), gu-
txienez honako parametro hauek planteatuz: berotegi efektuko gasen isurketa 
gordinen murrizketa loteslea eta asimetrikoa (sektoreka eta gizarte-mailaka), 
hain zuzen, urtean % 8 eta %10 artean, 1990eko datuak oinarri hartuta; aztar-
na ekologikoaren % 30eko murrizketa loteslea eta asimetrikoa 2030. urterako6, 
2019ko datuak oinarri hartuta; bereziki kalteberak diren sektoreak (automobil-
gintza, nekazaritza-industria, aeronautika, garraioa, energia) eta jarduera kalte-
garriak birmoldatzea/eraldatzea/ixtea. Horretarako, jabetza publiko-komunita-
rioaren garrantzia eta lan-baldintzen defentsa nabarmenduko dira.

• 2. proposamena: Autosufizientzia konektatua sustatzen duten Lurralde An-
tolamendu Planak bultzatzea7; eta, horretarako, herri eta auzo multifuntziona-
lak eta zaintzaileak artikulatzea8, gobernuetatik eskualde historiko-geografiko 
guztietan planak demokratikoki koordinatzen eta garatzen direla sustatzea9, 
udal autonomia errespetatuz (“Tapia Legearen” eta Nafarroako UGPSaren au-
rrean)10, eta, aldi berean, lurzoruaren artifizializazioa gelditzea eta haren bir-
naturalizazioa sustatzea, urtean % 10ean, elikadura eta energia burujabetzari 
lehentasuna emanez.

• 3. proposamena: Sektore estrategikoetan (energia, garraioa, elikadura, fi-
nantzak, datuak eta adimen artifiziala) izaera publikoko enpresak sortzea. Aldi 
berean, jabetza publiko eta komunitarioko etorkizun bat bermatuko da; horre-
tarako, energia berriztagarriko ekimen berrien % 50 halakoak izan beharko dira. 

• 4. proposamena: Trantsizio ekosozialari lotutako erabaki estrategikoenetan 
herri-partaidetzako prozesuak sustatzea: plangintza ekosozialari eta nolabaite-
ko eskala duten proiektuen ezarpenari buruzko herri-galdeketen lege espezifi-
koa, informazio fidagarria eta egiaztatua eskuratzeko aukera bermatuko duena, 
eta publizitate instituzionala ezabatzea; langileek ekoizpen-eremuko eraldake-
tetan parte hartzeko protokoloa.

• 5. proposamena: Unibertsitateetan eta ikerketa-zentro publikoetan dizipli-
narteko ikerketa-ildoak eta proiektuak bultzatzea, bidezko trantsizio ekolo-
gikoak dakartzan erronkei aurre egiteko: birlokalizazioa, ekoizpen-ehunaren 
eraldaketa, klima-aldaketa arintzea eta horretara moldatzea, bioaniztasuna ba-
bestea eta leheneratzea, teknologia “xumeak” eta benetan berriztagarriak ga-
ratzea, etxebizitzak irizpide bioklimatikoekin birgaitzea, etika ekosoziala, parte 
hartzeko demokrazia eta abar.

2. Bizitza duinerako bermeak

Indarrean dagoen sistemaren logikan, gizartearen gehiengoen beharrizan indibidua-
lak zein kolektiboak asetzea ez da helburu bat; aldiz, kapital-metaketaren balizko on-
dorio bat da. 

2030 Txoke Planak egoera hori aldatzeko asmoa du, eta beste edozer helbururen 
gainetik kokatzen du bizitzeko moduko bizitzak bermatzea, interdependentzia eta 
ekodependentzia printzipioen arabera.

Fiskalitate progresibo eta ekologiko batetik abiatuta, diru-sarrerak, lan baldintzak, 
gizarte, hezkuntza, osasun-arreta eta etxebizitza bermatzeko proposamenak aur-
kezten ditugu:

• 6. proposamena: Ingurumenean eragin handiena duten bizimoduei eta kon-
tsumo-moduei zergak ezartzen dizkien fiskalitate progresiboa eta ekologikoa 
aplikatzea. Hark PFEZaren tramu altuenak handituko ditu, Sozietateen gaineko 
Zergaren hobariak eta kenkariak ezabatuko ditu eta Ondarearen gaineko Zerga 
eta Fortuna Handien gaineko Zerga handituko ditu. 

• 7. proposamena: Oinarrizko errenta unibertsaleko eta baldintzarik gabeko sis-
tema bat ezartzea, 30 orduko lanaldia –soldataren murrizketarik gabe–, 1.400 
euroko gutxieneko soldata eta 1.260 gutxieneko pentsioa. Zenbateko horiek 
urtero berrikusi beharko dira. Halaber, gehieneko soldata ezartzea eta gainba-
lioa mugatzea, 1etik 3rako proportzio batean, desparekotasunak murrizteko. 

• 8. proposamena: Euskal eskola publiko, doako, inklusibo, anitz, laiko, eta ber-
dintasunezko baten alde egitea. Horrek ikasleen % 75 gutxienez hartuko ditu, 
euskaraz ikasteko eskubidea bermatuko du maila guztietan eta hezkuntza eko-
soziala eta feminista ezarriko du hezkuntza-sistema osoan.

• 9. proposamena: Ingurumen osasungarria eta kalitatezko gizarte- eta osasun-
-arreta unibertsala, publikoa, integrala, ekitatiboa eta doakoa izateko eskubidea 
bermatzea, bizitzaren etapa guztiak estaltzen dituena. Besteak beste, pribatiza-
tutako sektoreak berreskuratuko dira, azpikontratazioa ezabatuko da, lehen mai-
lako osasun-arretaren aurrekontua % 25 handituko da eta osasun prebentiboa  
indartuko da. 

• 10. proposamena: Etxebizitza duina izateko eskubidea aitortuko zaie pertso-
na orori, honako neurri hauek sustatuz: etxegabetze oro gelditzea; alokairu so-
zialerako etxebizitza publikoen kopurua % 25 handitzea; etxebizitza turistikoak 
murriztea eta kontrolatzea, batez ere gune historikoetan; etxebizitza-merka-
tuetan (salmenta eta alokairu prezioak eta baldintzak) eta “putre-funtsen” jar-
dueran esku hartzea.

3. Zaintzaren zentraltasuna

Zaintzak erdigunean jartzeak eraldaketa ekosozialeko edozein prozesuren ardatz na-
gusietako bat izan behar du. Zaintzak gizaki guztioi dagozkigu (interdependentzia), 
eta gu, aldi berean, naturaren parte gara (ekodependentzia). Beraz, bizitza erdigu-
nean jartzeak pertsonen bizitza zein natura zaintzea eskatzen du. Zaintzak, aldiz, 
ahaztuak izan dira, sistemak irabazi pribatuak lehenesten baititu beste edozein gau-
zaren gainetik. Hala, gizartearen erreprodukzioa eta naturaren gaineko eragiletasu-
na ezkutuan, feminizazioan eta prekarietatean mantendu izan dira.

Ondorioz, honako hauek dira Txoke Planaren proposamenak:

• 11. proposamena: Zaintza eskubide kolektiboaren aintzatespen juridikoa 
helburu, eta sistema publiko-komunitario batera ibiltzeko asmoz, eskatu egi-
ten dugu gaur egun dauden zaintza-zerbitzuen (egoitzak, etxerako laguntza, 
eguneko zentroak, haur-eskolak...) % 75 gutxienez jabetza, kontrol eta funtzio-
namendu publikokoak izatea, batez ere desgaitasunen bat duten pertsonei, 
adinekoei, gaixotasun arraroak dituzten horiei eta abarrei dagokienez; zaintzak 
eredu emantzipatzaile baten bitartez ematea, zaintza horiek jasotzen dituzten 
pertsonak humanizatuz; zaintzak ematean irabazi-asmoa ezabatzea; zerbitzuak 
deszentralizatzea, auzoen eta herrien gertutasunari lehentasuna emanez; bal-
dintza duinetan zaintzeko denbora nahikoa bermatzea, familia eta lana batera-
garri egiteko baimenak handituz, horien unibertsaltasuna bermatuz (ez izatea 
pertsonen lan-egoeraren menpe) eta familia nuklearraz kanpo hedatuz –lotura-
gramak aintzat hartuta–11.

• 12. proposamena: Auzoetan zaintza-sare komunitarioak eta laguntza-tal-
deak sustatzea, deszentralizatuak, demokratikoak, duinak eta kalitatezkoak; 
baita emakume zaintzaileei laguntzeko sareak ere. Herriak eta auzoak berran-
tolatzea, zaintza-lanen eguneroko kudeaketa errazteko; eta gizonak interpela-
tzeko neurriak martxan jartzea, ez zaintzeko pribilegioari uko egin diezaioten 
eta zaintzan ardurakidetzaz joka dezaten. 

• 13. proposamena: Zaintza-lan ordainduen balioa handitzea eta horiek pro-
fesionalizatzea. Atzerritarren Legea indargabetzeko bidean, zaintza-lanetan 
lan egiten duten pertsonan guztien egoera erregularizatzea eta erroldatzeko 
eskubide aitortzea. Etxeko enpleguari dagokionez, etxeko enpleguaren gaur 

egungo barne erregimena ezabatzea, etxeko langileak erregimen orokorrean 
sartzea, eta LMEren 189. Hitzarmena osorik berrestea eta, hortaz, gutxienezko 
soldata baino handiagoa den ordaina ezartzea. Zaintza-lan profesionalizatuen 
lan-baldintzak hobetzea, besteak beste, lan-ratioak handituz eta lan-ikuskari-
tzak indartuz. 

• 14. proposamena: Ekosistemak leheneratzeko-birgaitzeko planak onartzea, 
Europako Parlamentuak 2023ko uztailean bultzatutako Natura Leheneratzeko 
Legeari jarraituz. Planek, ekosistemak zaintzeko lanak eta horiek bermatzeko 
neurriak zehaztu beharko dituzte. 

• 15. proposamena: Baso-erabilera antolatzeko planak onartzea. Plan horien 
bidez baso-estalki babeslea mantendu behar duten lurzoruak zehaztuko dira, 
eta baso-ekoizpenaren arloan, bertako espezieak, dibertsifikazioa eta leku ba-
koitzeko ezaugarrietara moldatzea lehenesten dituzten plantazioetarako tran-
tsizioa erraztuko eta sustatuko dute.

• 16. proposamena: Uraren kudeaketa integraleko planak onartzea. Horiek 
arro hidrografikoetan oinarrituko dira eta uraren kudeaketa publikoa egitea eta 
eskualdeka deszentralizatzea proposatuko dute. Beraz, lan hidrauliko handien 
ordez, dauden ur-baliabideak eta ubideak mantentzeko lanak lehenetsi behar-
ko dituzte, pertsona guztiek edateko eta kalitatezko ura dutela bermatzeko. 
Halaber, erabilitako urak araztea eta horiek ziklo itxietan berrerabiltzeko aukera 
emango dute, eta ibaien emari ekologikoa bermatuko dute. 

• 17. proposamena: Giza bizitzak zein bioaniztasuna zaintzen direla bermatzea. 
Halaber, bizitza erdigunean jartzen duen hezkuntza ekosoziala ematea. Hez-
kuntza horrek gure ekodependentzia eta interdependentzia aintzat hartuko du, 
ikasleak etikoki ahaldunduko ditu eta ekintza ekosozial eraldatzaileak egiteko 
aukera emango du. Halaber, hezkuntza-sistemaren antolakuntza-irizpideak eta 
irakaskuntza sakon berrikustea.

4. Energia eredua

Energia-ereduaren eraldaketa da, dudarik gabe, trantsizio ekosozialeko edozein 
estrategiaren erronka nagusietako bat. Gure ustez, energia ondasun komun eta 
oinarrizko giza eskubide bezala tratatu behar da; eta, hortaz, horretarako sarbide 
unibertsala bermatu behar da. Plan honen asmoa da enpresek sektorean duten 
protagonismoa gainditzea eta, hala, ekimenen jabetza publiko-komunitarioa sus-
tatzea, lurraldeen autonomia konektatua bultzatzea, tokiko premiak betetzeari 
lehentasuna ematea eta, proiektuen eskala eta dimentsioa gorabehera, askotariko 
tresnak garatzea.

Printzipio horien arabera, Txoke Planak honako proposamen hauek ditu:

• 18. proposamena: 2030. urterako energia-kontsumoa % 25 murriztea, 
2010eko kontsumoarekin alderatuta. Lagun bakoitzeko gehienezko energia 
kontsumoa ezarriko da12. Horretara igarotzeko, modu progresiboan zergak eza-
rriko zaizkio energia kontsumoari, gutxieneko bat bermatuz, inor energia-po-
breziako egoeran izan ez dadin.

• 19. proposamena: Energia garbiei buruzko Europako zenbait direktibatatik 
abiatuta (“Neguko Pakete” izenaz ezagutzen diren horietatik, hain justu ere) 
lehentasuna emango zaie aurrezteari, efizientzia energetikoari eta berriztaga-
rrien autokontsumoari, eredu banatu batean, eta energia berriztagarriak lurral-
dearen antolakuntzan eta plangintzan sartuko dira. Zentzu horretan, etxebizi-
tzen eta beste eraikin batzuen birgaikuntza energetikoa egitea lehentasunezkoa 
da; izan ere, horrek energia-kontsumoa murriztuko du eta pertsonen ongizatea 
eta osasuna hobetuko du. 

• 20. proposamena: Energia berriztagarrien lurralde-planak onartzea, energia-
-auditoretza herritarretan oinarrituta. Planak honako helburu hauek izango ditu: 
energia berriztagarrien proiektu publikoak, komunitarioak eta/edo sozialak % 
50 gutxienez handitzea; benetan berriztagarriak diren energiak bultzatzea, eta 
berriztagarri hiperteknologikoen kasuan, erabateko lehentasuna ematea lurzo-
ru narriatu eta antropizatuei; autokontsumoa teilatu eta fatxadetan hirukoiztu 
gutxienez. Horrela ingurumenean, bioaniztasunean, lehen sektorean (nekaza-
ritza eta basogintza) eta paisaian eragiten duten kokapenak erabat ekidingo 
dira, eta lurralde ekitate handiena bermatuko da, hau da, ez dira lurraldeak “sa-

krifikatuak” egongo, kontsumitzaile handiagoak diren beste lurralde batzuen 
mesederako. 

• 21. proposamena: Goi-tentsioaren ordez, behe-tentsioko sarea garatzeari 
eta eguneratzeari lehentasuna ematea. Garapen horien tokiko plangintza egin 
beharra dago banatzaileen laguntzaz, berrudalekotzeko aukerak ebaluatuz. 
Modu gehigarrian, interkonexio-megaproiektuei (oso tentsio altuko elektri-
koak, gasbideak, ubideak, etab.) luzamendua ezartzea, horiek plangintza de-
mokratiko baten bitartez ebaluatu arte.

• 22. proposamena: Trantsizio energetikoko bulegoen figura sustatzea, herri-
tarrei energia arloan laguntza emateko. Horien eginkizunen artean, auditoretza 
energetikoak, aholkularitza teknikoa eta teknologikoa, diru-laguntzen tramita-
zioa eta abar egongo lirateke.

• 23. proposamena: Energia-komunitateak sortzea erraztuko duen eta gaur 
egungo oztopo legalak kenduko dituen araudia egitea. Horiek bultzatzeko diru-
-laguntzak ere izan beharko dira. Energia-komunitatea kontzeptua autokontsu-
mo kolektiboaz eta energiaren erabileraz harago zabaltzea.

5. Garraio publikoa, kolektiboa eta iraunkorra

Herritarren mugikortasun eskubidea honako lehentasun hauen arabera aztertu 
behar da: lehenik, oinezkoak; gero, bizikletak eta, azkenik, garraio publikoa eta ko-
lektiboa. Mugikortasuna planifikatzean, pertsonen aniztasuna (adina, klasea, gene-
roa, irisgarritasuna, etab.) kontuan hartu behar da.

Premisa horiekin Planak honako hau proposatzen du:

• 24. proposamena: Oinezkoen sareak eta bidegorriak bultzatzea, eta kotxeek 
ibiltzeko eta aparkatzeko erabiltzen duten eremu publikoa murriztea. Isurketa 
gutxiko eremuei buruzko arauak aldatzea, hiri-eremu osora zabaltzeko. Hala-
ber, lurraldean SUV motako ibilgailuen zirkulazioa debekatzea.

• 25. proposamena: Kotxe pribatuaren erabilera saihestea, eta, horretarako, 
abiadura murriztea eta aparkalekuak kentzea. Kotxe elektrikoa ez da alternatiba 
jasangarria, eta ezin da orokortu, gizarte- eta ingurumen-ondorioak eragiten di-
tuelako, horiek eraikitzeko behar diren materialak mugatuak direlako eta ekoiz-
pen-kostu handia dutelako. 

• 26. proposamena: Garraio kolektibo publikoa eta doakoa sustatzea (Europa-
ko 50 hirik baino gehiagok neurri hori ezarri dute 2022an), batez ere elektrikoa 
(tranbia, trena, autobusa...). Trenaren aldeko apustua egitea, pertsonen eta 
merkantzien garraio sozial gisa. Gizartearen, ekonomiaren eta ekologiaren aur-
kako eraikuntza-lanak gelditzea, hala nola AHTa; eta ibilgailu partikularra erabil-
tzea errazten duten bide-megaproiektu handiei luzapena ezartzea13.

• 27. proposamena: Aireko garraiora zuzendutako diru-laguntzak kentzea. Dis-
tantzia txikiko hegaldiak kentzea eta jet pribatuei euskal aireportuak erabiltze-
ko aukerarik ez ematea. Itsasoko gurutzaldiak murriztea.

6. Agroekologia eta elikadura burujabetza

Baserritarrek elikagaiak ekoiztean, paisaia aniztasuna zaintzean, tokiko haziak eta 
barietateak gordetzean, ondare arkitektonikoa eta etnografikoa gordetzean eta 
kultura eta euskara zaintzean betetzen duten funtzio soziala aintzat hartu beharra 
dago. Estrategikoa da lurra eta lurzorua babestea, lehen sektorea sustatzea eta ne-
kazaritza eta elikadura sistema agroekologikoa, osasungarria, kalitatezkoa eta ger-
tukoa indartzea. Halaber, belaunaldi arteko erreleboa erraztu behar, nekazaritza eta 
abeltzaintza jarduerek aurrera jarrai dezaten.

• 28. proposamena: Ekoizpen agroekologikora bideratutako lurra % 25 handitu 
2030. urterako. Horretarako, eskala txikiko ustiategiei eta gertuko ekoizpenei 
lehentasuna emango zaie. Halaber, elikagaiak ekoizteko ezinbestekoak diren 
ondasun komunak (lurra, haziak, ura, basoak, etab.) babesteko eta horiek esku-
ratzeko azpiegiturak eta politika publikoak babestea (finantzak, zergak, eroske-
ta eta inbertsio publikoa).

• 29. proposamena: Tokiko ekoizpenari eta kontsumoari lehentasun estrategi-
koa ematea. Eskola jantokiak, nagusien egoitzak, ospitaleak, jantoki sozialak, 
elikagai bankuak eta abar elikagaiz hornitzeko erosketa publikoan tokiko elika-
gaiak lehenestea, horiek % 60 izan beharko dute gutxienez 2030. urterako. Udal 
merkatuak sustatzea eta berritzea, tokiko ekoizleen zuzeneko parte-hartzeare-
kin, eta ekoizleen salmenta zuzena sustatzea, ekoizpen eta kontsumo taldeen 
bitartez. Sasoiko espezieen arrantza sustatzea, ziklo biologikoak errespetatuz 
eta ekosistemak zaintzen dituzten metodoak erabiliz; eta pixkanaka arrantza 
industriala kentzea, bai gure itsasoetan bai besteetan.

• 30. proposamena: Gaur egun dauden merkataritza-azalera handiak pixkana-
ka murriztea eta proiektu berriei uko egitea. Aldi berean, tokiko denda txikiei 
babes publiko integrala eskaintzea. Online merkataritzari pizgarriak kentzea; 
horren behar logistikoak eta banaketak inpaktu handia baitute energian, mugi-
kortasunean eta lan-baldintzetan.

• 31. proposamena: Lehen sektorea biziberritzea, plan integralen bitartez. 
Horiek, bada, sektorea zabaltzea eta gazteagotzea, emakumea berdintasun-
-baldintzetan sartzea eta, gaur egungo behin-behinekotasunaren eta eze-
gonkortasunaren aurrean, baserriko langileentzat lan-baldintza egokiak ber-
matzea sustatuko dute. Gainera, baserritarrei lur emankorrak, etxebizitza eta 
instalazioak eskuratzeko aukera erraztuko diete, produktuak merkaturatzen 
lagunduko diete, sektoreari lotuta ez dauden etxebizitzak eraikitzea ekidingo 
dute, eta lurraldea landatartzea sustatuko dute. Aldi berean, makroetxaldeak 
edo agroindustrian oinarritutako antzeko megaproiektu guztiak debekatzea. 

7. Justizia-esparru global bat

Trantsizio ekosoziala globala izango da edo ez da izango. Ekaitz perfektuaren inpak-
tua internazionala da, eta ezin izango da gelditu guztion ahaleginez ez bada. Gai-
nera, Hego Euskal Herria bezalako lurraldeek, alegia, Iparralde Globalean kokatuta 
dauden horiek, erantzukizun berezia dute egoera horrekiko. Izan ere, esplotazio eta 
desjabetze formula espezifikoak inposatu dizkiegu periferiako edo erdi-periferiako 
herrialdeei, ikuspegi kolonial argi baten bitartez.

Menperatze-arkitektura guzti hori desegitea, mundu mailan giza eskubideen espa-
rrua indarrean mantentzea eta “Europa gotorleku eta militarista” horrekin amaitzea 
dira, azken finean, Planaren lehentasunak:

• 32. proposamena: Enpresa transnazionalen jarduera arautzen, ikuskatzen eta 
zigortzen duten zentroak sortzea, giza eskubideak bermatzeko. Hau da, Hego 
Euskal Herriko enpresek beste lurralde batzuetan duten jarduera kontrolatzea, 
baita kanpoko kapitalak gurean duen jarduera ere14. Aldi berean, egitura berri 
horiek giza eskubideen nazioarteko esparrua balio kate osoan betetzen dela 
bermatuko dute, batez ere, energiari eta material kritikoei dagokienez.

• 33. proposamena15: Hegoalde Globaleko herrialde pobretuetan trantsizio 
ekosoziala sustatzea16, eta horretarako nazioarteko funts lotesleak sortzea –
edo horietan parte hartzea–, COP27 biltzarrean jaso zen bezala. Funts horiek 
bultzatutako ekimenek kontuan hartu beharko dituzte oinarrizko giza-beharren 
asebetetzea eta esparru publiko-komunitarioaren protagonismoa.

• 34. proposamena: Kapitalismoaren garapenera bideratutako egitura multila-
teral osoa (NDF, Munduko Bankua, MME, etab.) desegin dezaten exijitzea, baita 
gerran oinarritutakoa ere (NATO). Izan ere, horiek trantsizio ekosozialeko edo-
zein proposamen emantzipatzaileren aurkakoak dira. EBren arkitektura argi eta 
garbi zalantzan jartzea; zeren hura Europako herriak korporazioen metaketaren 
eta hazkunde mugagabearen zerbitzura diziplinatzeko tresna baita. Indarrean 
dauden merkataritza eta inbertsio hitzarmenak salatzea eta berriei luzamendua 
ezartzea (Mercosur, etab.).

• 35. proposamena: Hegoa Euskal Herria harrera-lurralde gisa sustatzea, eta 
pertsona orori bizi-baldintza duinak ematea, beren jatorria, arraza edo beste 
edozein ezaugarri pertsonal alde batera utzita: gaur egungo atzerritarren legea 
indargabetzea eta erregularizazioa eskatzea (lanerako eskubidea, zirkulazio as-
kea, erroldatze soziala...); pertsona migranteen oinarrizko beharrizanak betetzen 
direla bermatzea; ikasteko eskubidea (euskara barne), prestakuntzarako eskubi-
dea eta tituluak homologatuak izateko eskubidea, eta kultura aniztasuna babes-
tea; eta edozein bazterketa eta arrazakeria instituzional eta polizial ezabatzea. 

• 36. proposamena: Bakearen, bizikidetzaren eta antimilitarismoaren prin-
tzipio etikoak gizartean sustatzea, askatasun indibidual zein kolektiboen eta 
eskubide sozialen alde17: esku-hartze militar neokolonialak salatzea, dauden 
gatazkak (Mendebaldeko Sahara, Kurdistan, Palestina, etab.) modu baketsuan 
konpontzeko parte hartzea eta NATOtik irteteko eskatzea; gastu militarrak pix-
kanaka murriztea, armen industriaren birmoldaketa egitea (lan-birziklatzeko 
planak), armak beste herrialde batzuei saltzeari uztea, Errege Bardeako tiro-ari-
ketak kentzea, kuartelei erabilera soziala ematea eta polizia desmilitarizatzea; 
poliziaren jardunbidea kontrolatzea, prestakuntza demokratikoa indartzea eta 
Guardia Zibila eta Polizia Nazionala Euskal Herritik kanporatzea. 

ONDORIOAK

Tren kapitalista gelditzeko 36 proposamen18, epe laburreko txoke-plan gisa. Neurri 
bideragarriak eta ilusionagarriak dira. Bai, ilusioa, hala eta guztiz ere. Etorkizunak, 
bada, beste bizimodu bideazkoago eta berdintasunezko batzuetara proiektatzen 
gaitu, bizi dugun testuinguru asaldatua ahazten ez badugu ere. Lema-kolpe bat da 
proposatzen duguna, eliteak eta enpresa transnazionalak erdigunetik kentzen di-
tuena, eta horien ordez herriak, langileak eta gizarte erakundeak eta mugimenduak 
kokatzen dituena. Aurkezten dizuegun agenda hau zeharkakoa da eta ikuspegi eta 
esperientzia desberdinak hartu nahi ditu. 

Hala ere, agenda hori ez da ezer subjekturik gabe, muskulu politiko eta sozialik gabe. 
Beraz, eztabaidatzera eta herri mobilizaziora gonbidatzen gaitu. Izan ere, Hego Eus-
kal Herriak trantsizio ekosozialeko erronka horri erantzuteko baliabideak ditu. Egin 
dezagun kolektiboki, bizitza babesteko eta zaintzeko sarea indar dezagun, gure lu-
rraldean eta munduan.

Txoke Plan honek zentzu horretan doazen dinamikak bultzatzen laguntzeko helbu-
rua du, hala nola Su txikien itsasoa. Mobiliza gaitezen!



OHARRAK

1. 2009an J. Rockstromek eta beste batzuek mundu 
mailako bederatzi muga proposatu zituzten. Muga 
horiek lur-sistemaren oreka bermatuko lukete, ore-
kak planetaren bizitza ahalbidetzen baitu. Azken 
ikerketen arabera, horietako sei gainditu ditugu da-
goeneko (2023).

2. 2020tik aberatsen % 1k aberastasun berriaren 
bi heren bereganatu dute mundu mailan (42 bilioi 
dolarretan baloratuta), hau da, gizateriaren gainon-
tzeko % 99ren bikoitza (OXFAM, 2023ko urtarrila).

3. Yasuni une gogoangarria izan da parte hartzeko 
demokrazia horretarako, eta, hortaz, behar bezala 
isildu dute eliteek kontrolatutako hedabideek eta 
sare sozialek: isiltasun gorgarria eta zaratatsua eta 
nahitako ezkutatzea.

4. Egolatra indibidualista, diruzale eta konpultsi-
boek osatutako eliteez ari gara, giza sufrimenduaren 
eta planetaren narriaduraren aurrean sorgor dire-
nak. Hala, Darwinen teoriaren irakurketa interesa-
tu bat eginez (“gogora dezagun hobeto moldatzen 
denak ez duela zertan indartsuena edo lehiakorrena 
izan, hoberen kolaboratzen duena izan daiteke...”), 
“darwinismo sozial” delakoari atxikitzen zaizkio eta, 
maiz, Bibliaren, Koranaren edo Talmudaren atzean 
ezkutatzen dira. Elite horiek dinamika genozidak 
eta ekozidak bultzatzen dituzte. Josu Jon Imaz: “un 
grado de aumento en la temperatura global, ¿cuán-
tas vidas cuesta?” (OXFAMek 2023ko azaroan aur-
keztutako txoten baten arabera, klima aldaketak 1,3 
milioi pertsonaren heriotza ekarriko du, gehienak 
hamarkada honetan). Ondo dakite egoera dramati-
ko batera garamatzatela. Esate baterako, Elon Musk 
eta beste batzuk Lurretik ihes egiteko prestatzen ari 
dira, eta beste batzuk, beste maila batean, beren 
burbuila edo bunkerrak prestatzen ari dira.

5. Adibidez, 2024ko maiatzekoa, Euskal Herriko 
Eskubide Sozialen Kartak lideratua. Mobilizazio ho-
rretarako 2023ko azaroaren 30eko “Greba feminista 
orokorra” erreferente bat da.

6. 2019an, EAEko aztarna ekologikoa 4,32 Hag/cap 
izan zen (hau da, 2,65 planetari dagokiona). Energia-
-kontsumoa aztarna ekologiko horren % 50 baino 
gehiago izan zen. 

7. Birlokalizazioari lehentasuna ematen dion gizarte 
batera igaro behar dugu, bai ekoizpen ikuspegitik, 
bai kontsumo ikuspegitik. Hau da, autohornikuntza 
ahalik eta handiena bilatu behar dugu. Birlokalizazio 
horretara igarotzeko lurralde-eredu berri baterako 
bidean aurrera egin behar dugu, udal-autonomia 
babesten eta haren protagonismoa leheneratzen 
duena, eta, halaber, Euskal Herriko eskualde histo-
riko-geografikoen rola indartzen duena.

8. Zaintzak hiri diseinu eta kudeaketa irizpideetan 
egon behar dira. 

9. Horretarako funtsezko tresna bat Trantsizio eko-
sozialerako eskualde iraunkortasun indizea da. Hura 
Busturialdea-Urdaibai eskualdean kalkulatuko da, 
lehenengoz, 2023-2024 urteetan, eta Euskal Herriko 
beste eskualde batzuetan aplikatu ahal izango da. 

10. Nafarroako Gobernuak Udalez Gaindiko Plan 
Sektoriala (UGPS) onartu zuen (2024-01-17) Erdiz 
inguruko magnesita meatzerako. Hura Baztan eta 
Esteribar udalerrien artean kokatuta dago eta ba-
lio natural handia du. Hala, Gobernuak udal esku-
menak eten ditu eta Magnari meatzea ustiatzeko 
baimena emango dio. Baztaneko alkateak adierazi 
bezala: «vuelve a hurtar la posibilidad de decidir e, 
incluso, de opinar sobre un proyecto que afecta a 
las baztandarras». Izan ere, hirutan ere debekatu 
zaie Baztango biztanleei Magnako meatzeari 
buruzko herri galdeketak egitea. Erdizeko parajea 

lur komunalak dira eta abeltzaintza estentsiborako 
ezinbestekoak diren belardiak ditu.

11. Loturagramaren kontzeptua zaintzeko pertso-
nak familiatik kanpo aukeratzeari dagokio, eta horiei 
zainduak izateko eskubidea legez edota lan hitzar-
menetan aitortzea eskatzen du. Hura ahaidetasun 
nuklearraren eta odolkidetasunaren ereduarekin 
hausteko proposamena da. Bizitzak erdigunean 
(2022): https://www.feministas.org/IMG/pdf/hacia_
un_sistema_publico_comunitario_feminista_de_cuida-
dos.pdf 

12. Adrián Almazán-ek eta Jorge Riechmann-ek ho-
nako hau diote (2021/12/21): «El umbral mínimo y 
máximo de consumo final per cápita que garantice 
una vida digna al conjunto de la población mundial, 
cumpla con los presupuestos de carbono para los 
1,5oC y reduzca la demanda de minerales para las 
energías renovables, se encontraría entre 15GJ y 
31GJ para el año 2050 (en el Norte Global el consu-
mo promedio en 2017 fue de 117 GJ). Esto impone 
una fuerte redistribución a nivel global, de forma 
que a España le correspondería asumir un descen-
so energético del orden del 60-80% entre 2020 y 
2050».

Aipatu behar dago biztanleko kontsumoa ez dela 
modu uniformean banatzen herritarren artean. Hala 
ere, kontuan hartzeko adierazlea da. EAEan, 2019an, 
lehen mailako energiaren kontsumoa 2,99 ptb izan 
zen biztanleko eta urteko. Energia sistema globala-
ren modelizazioek adierazten dute gizarte industria-
lizatuenak beren lehen mailako energia kontsumoa 
murriztu behar dutela berdintasuna lortzeko, gutxi 
gorabehera 1,2 ptb biztanleko eta urteko. Horrela 
munduko gainontzeko biztanleek antzeko energia 
kantitatea eskuratzeko aukera emango lukete. Ener-
gia muga biztanleko eta urteko 1,2 ptb horien ingu-
ruan ezar dezakegu. 

13. Gure lurraldean mugikortasun arazoa konpon-
tzeko Nerbioi ibai azpiko tunela, Bilboko Supersur 
autopista edo Kanpazarreko tunela bezalako azpie-
giturak bultzatzen dituzten bitartean, Galeseko go-
bernuak 2021ean errepide berrietara bideratutako 
proiektu guztiak bertan behera utziko zituela iragarri 
zuen, eta finantziazio hori garraio publikora birbide-
ratuko zuela. 

14. Enpresa Transnazionalen eta Giza Eskubideen 
Euskal Zentroaren proposamena: https://omal.
info/spip.php?article9595

15. Hura sortzeko beharra justifikatzea, “Hegoalde 
Globalarekiko Zor Ekologiko” historikoa –eta inda-
rrean dagoena– arintzeko eta indargabetzeko beha-
rra aipatuz.

16. COP26 eta COP27 biltzarretan landutako pro-
posamena berreskuratzea izango litzateke, hura ez 
baita abian karri nazioarteko lankidetza politikekin 
batera. 

17. 37. eta 38. proposamenei dagokienez, arauetan 
nola sartu alde batera utzita, egoki ikusten du ho-
riek nolabait sartzea, funtzio bikoitz batekin: 1) beti 
daudelako jarduteko aukerak, dagokion eskumen 
esparruaren barruan, eta, bate ere, 2) utopia beha-
rrezko eta ukaezinerako bideak erakusteko duten 
izaera pedagogikoagatik. 

18. Ulertzen dugu Txoke Plan honetan oso atal 
garrantzitsuak falta direla, hala nola industria, tu-
rismoa eta hirugarren sektoreko beste jarduera ba-
tzuk, kultura, agenda digitala, eta abar. Eztabaidetan 
Plana aberastera animatzen zaituztegu, arlo horie-
tan eta beste batzuetan ekarpenak eginez.

